
Ndaela dza mugudi 

1. Ni ḓo fhiwa minetse ya 15 ya u vhala ni sa athu thoma u ṅwala thesite. 

2. Vhalani ndaela na mbudziso dzoṱhe nga vhuronwane. 

3. Fhindulani mbudziso dzoṱhe. 

4. Mbudziso dzoṱhe dzi fhindulelwe kha bugu ya u fhindulela ye na ṋewa. 

 
 
 

 
Thesite i khou thoma kha siaṱari ḽi tevhelaho. 

 

 
 
 
 
 
 
 
 
 
 
 
 
 
 
 
 
 
 
 
 
 
 
 

Ni so ngo vula siaṱari ḽi tevhelaho ni sa athu u laedzwa uri ni ḽi vule. 

Mbudziso ya 1: Tholokanyonḓivho 
 
Vhalani mafhungo a re afho fhasi uri ni ḓo kona u fhindula mbudziso dzo vhudziswaho. 

 

VHASWA, ZWIKAMBI NA ZWIDZIDZIVHADZI 

 

1 Vhaswa vha musalauno vha ḓidzhenisa kha zwa u nwa zwikambi, hu’ vhatukana hu’ 

vhasidzana vhoṱhe vha a fana, fhedzi kha vhatukana zwi phanḓa. Hezwi zwoṱhe zwi vha 

zwi kha dzina ḽa u edzisela vhaṅwe ngavho. U nwa na u shumisa zwidzidzivhadzi, ndi 

maitele o ḓoweleaho kha vhaswa vha musalauno, mashudumavhi a vha koni u vhona 

khombo dzine vha ḓo ṱangana nadzo kha vhumatshelo havho. 

 

2 Vhunzhi ha vhaswa vha zwi dzhia sa madze, musi vha tshi tsivhudzwa nga ha khombo 

dzi ḓiswaho nga zwikambi na zwidzidzivhadzi. Vha dzhia vhane vha ṱangana na 

khombo idzo sa vha so ngo ṱalifhaho. Hone-ha vhaṅwe vhaswa vha a dzhena kha izwo 

zwikambi na zwidzidzivhadzi vha swika hune vha zwi litsha hu tshee na tshifhinga. 

Ngeno vhaṅwe vha tshi omelela na u zwi shumisa u swikela vha tshi vhaisala, zwa vho 

kwama na vhaṅwe sa dzikhonani, mashaka na vhabebi. Hezwi zwoṱhe zwa ita uri 

vhaṅwe vhavho vha vho vhonala sa vhakalaha, vha dovha vha tshimbila vha tshi 

pepeleka nga hone halwa. 

 

3 Tshifhinga tsha u vha muswa ndi tshifhinga tsha u lingedza zwithu zwiswa. Vhaswa vha 

shumisa zwikambi na zwiṅwe zwidzidzivhadzi vha tshi itela zwiṅwe zwa zwi tevhelaho: 

u fhungudza mutsiko, u ṱuwisa ṱhoni, u ḓimvumvusa, uri vha vhonale uri vho aluwa na u 

ṱoḓa u edzisela vhaṅwe. Zwi konḓaho ndi u sa ḓivha uri ndi vhafhio vhaswa vhane vha 

ḓo litsha kana u isa phanḓa na zwidzidzivhadzi. Tsedzuluso dzo itwaho ngei Amerika 

dzi sumba uri vhaswa vhane vha isa phanḓa na u shumisa zwidzidzivhadzi ndi vha 

tevhelaho: vhane vha bva miṱani ine ya vha na ḓivhazwakale ya u shumisa 

zwidzidzivhadzi, vhaswa vha re na mutsiko, vhaswa vha si na vhuḓifhinduleli, vhaswa 

vha re na ṱhoni, vhaswa vhane vha ḓinyadza na vhane vha pfa u nga a vha ngi vhaṅwe. 

 

4 Vhaswa vha shumisa zwidzidzivhadzi zwo ḓoweleaho sa zwi tevhelaho: mbanzhe, 

khokheini, khirekhe, nyaupe, heroini na ekhisitasi. Hone-ha kha zwoṱhe izwo vha 

shumisesa mbanzhe na nyaupe. Kushumisele kwa zwikambi na zwidzidzivhadzi ku 

khou engedzea nga nḓila yo kalulaho kha vhaswa. Tsedzuluso fhano Afrika Tshipembe 

dzi sumbedza uri vhaswa vhane vha daha mbanzhe vha zwi thoma vha henefha kha 

miṅwaha ya14, ngeno halwa vha tshi thoma u vhu nwa vha sa athu u swika miṅwaha ya 

12. Zwo wanalaho ndi zwa uri u shumiswa ha zwikambi na zwidzidzivhadzi zwi khou 

wanalesa zwikoloni zwa sekondari. Zwi pfisa vhuṱungu u vhona vhaswa vha kha 

zwikambi na zwidzidzivhadzi ngomu zwikoloni. Vhaṅwe vha a lingea vha kombetshedza 

vha dzhena na halwa ngomu dzharaṱani ya tshikolo, lune vha tou sielisana u ya bungani 

vha tshi nwa na u dahela mbanzhe henengei. Huṅwe u wana vha tshi ṱhukhula na 

ḓaraṱa ya tshikolo u itela uri vha kone u bva vha ye mahalwani, wa pfa vha tshi tou zuwa 

uri, “Ri ḓo bva nga N1."  

 

5 Zwikambi na zwidzidzivhadzi zwi na masiandaitwa manzhi a ngaho sa u mbo shanduka 

phuli yazwo naho muthu o no aluwa, u fhelelwa nga vhuhadzi kha vhafumakadzi vho 

malwaho na zwiṅwe. Hezwi zwi fhedza nga u dzhenisa vhaswa khomboni, kha 

dzinndwa, u ḓidzhenisa kha vhudzekani vhu so ngo tsireledzeaho na u ḓivhulaha. 

Vhaswa arali vha ḓibvisa kha zwikambi na zwidzidzivhadzi vha ḓo vhona vha tshi 

penya. Vhumatshelo ha vhaswa vhashu vhu khomboni, ngauralo zwi ṱoḓa uri ri thusane 

sa vhabebi na tshitshavha.  

 

[A bva kha: thimu ya vhalingi] 

 
 
1.1 Vhaswa vha ḓidzhenisa hani kha zwikambi na zwidzidzivhadzi?  

 
 A Vha thoma mahayani.  

 B Vha thoma nga u tou edzisela vhaṅwe.  

 C Vha thoma tshikoloni.  

 D Vha thoma nga u tou tamba. (1) 

 
 
1.2 Ndi zwifhio zwidzidzivhadzi zwine vhaswa vha zwi shumisesa?  

 
 A Khokheini  

 B Khireke  

 C Heroini  

 D Mbanzhe na nyaupe (1) 

1.3 Vhunzhi ha vhaswa vha zwi ita madze 

 
 Ipfi ‘madze’ ḽi amba mini?( Pharagirafu ya 2) 

 
 A Vha zwi dzhia sa zwithu zwi sa dini.  

 B Vha a zwi funa.  

 C Vha a zwi konḓelela.  

 D Zwi a vha nyanyula. (1) 

 
 
1.4 Ndi lini hune vhaswa vha shumisa zwikambi na zwidzidzivhadzi u ya nga ha 

mafhungo e na vhala? 

 
 A Musi vha khou tamba.  

 B Musi vha khou vhala.  

 C Musi vha khou fhungudza mutsiko.  

 D Musi vho fara dzinyendo. (1) 

 
 
1.5 U ya nga ha ṱhoḓisiso dzo itwaho Amerika ndi vhafhio vhaswa vhane vha isa 

phanḓa na zwidzidzivhadzi kha mafhungo e na vhala. 

 
 A Vhaswa vha si na vhabebi.  

 B Vhaswa vha re na ṱhoni.  

 C Vhaswa vha si na mashaka.  

 D Vhaswa vha no dzula vhe vhoṱhe. (1) 

 
 
1.6 Ndi vhaswa vha miṅwaha mingana vhane vha ḓidzhenisa kha u daha mbanzhe 

u ya nga ha mafhungo e na vhala?  

 
 A Vha miṅwaha ya 8  

 B Vha miṅwaha ya 13  

 C Vha miṅwaha ya 14  

 D Vha miṅwaha ya 15 (1) 

1.7 Mashudumavhi vhaswa a vha koni u vhona zwine vha ita ṋamusi khathihi na 

khombo dzine vha yo ṱangana nadzo kha vhumatshelo havho. (Pharagirafu ya 

1) 

 
 Ndi zwifhio zwine zwi si vhe zwavhuḓi zwine ra nga humbulela uri vhaswa vha 

nga ṱangana nazwo musi vha tshi shumisa zwikambi na zwidzidzivhadzi? 

 
 A Ndi u ḓiphina.  

 B Ndi u wela khomboni.  

 C Ndi u kambiwa.  

 D Ndi u takadza dzikhonani. (1) 

 
 
1.8 Ni vhona u nga ndi vhuḓifhinduleli ha nnyi uri vhaswa vha ṱutshele zwikambi na 

zwidzidzivhadzi? 

 
 A Ndi ha mapholisa.  

 B Ndi ha vhafunzi.  

 C Ndi mutingati wa vhabebi na tshitshavha.  

 D Ndi ha vhaswa. (1) 

 
 
1.9 Ndi figara ya muambo ifhio yo shumiswaho kha “Vhaṅwe vhavho vha vho 

vhonala vha tshi tshimbila sa vhakalaha nga hone halwa?” (Pharagirafu ya 2) 

 
 A Ndi ḽifanyisi.  

 B Ndi ḽiedzamuthu.  

 C Ndi ḽimethafore.  

 D Ndi muhoyo. (1) 

1.10 “Ngeno halwa vha tshi thoma u vhu nwa vha sa athu u swika miṅwaha ya 12.” 

(Pharagirafu ya 4) 

 
 Ḽifurase iḽi ḽi ri vhudza mini nga ha u thoma u nwa halwa ha vhaswa? 

 
 A Uri halwa ndi havhuḓi.  

 B Uri halwa vhu a ḓifha.  

 C Uri halwa vhu a thusa.  

 D Uri vha thoma u nwa vha tshee vhaṱuku. (1) 

 
 
1.11 Kha phindulo dzi tevhelaho ndi ifhio phindulo ine vhaswa vha shumisa zwikambi 

na zwidzidzivhadzi vha tshi itela yone? (Pharagirafu ya 3) 

 
 A U tamba na vhaṅwe.  

 B U takala.  

 C U ḓimvumvusa.  

 D U thetshela zwi no ḓifha. (1) 

 
 
1.12 Nangani fhungo ḽi re ḽone kha mafhungo e na vhala. 

 
 A Uri vhaswa vha ḓibvise kha zwikambi na zwidzidzivhadzi zwi ṱoḓa 

vhone vhaṋe. 

 

 B Uri vhaswa vha ḓibvise kha zwikambi na zwidzidzivhadzi zwi ṱoḓa 

mutingati. 

 

 C Uri vhaswa vha ḓibvise kha zwikambi na zwidzidzivhadzi zwi ṱoḓa 

mapholisa. 

 

 D Uri vhaswa vha ḓibvise kha zwikambi na zwidzidzivhadzi zwi ṱoḓa 

vhafunzi. 

(1) 

1.13 Kha nyimele iyi ya u ḓidzhenisa kha zwikambi na zwidzidzivhadzi vhatukana 

vho fhambana hani na vhasidzana? (Pharagirafu ya 1) 

 
 A Vhatukana vha fhirwa nga vhasidzana.  

 B Vhasidzana ndi vhone vha no zwi shumisesa.  

 C Vhatukana na vhasidzana vhoṱhe vha a lingana kha kushumisele.  

 D Vhatukana vha a zwi shumisesa u fhira vhasidzana. (1) 

 
 
1.14 Vhunzhi ha vhaswa vha zwiita madze zwi amba mini? (Pharagirafu ya 2) 

 
 A Vha zwi dzhia zwi zwithu zwi no dina.  

 B A vha zwi dzhii zwi zwithu zwi no dina.  

 C Vha a zwi funa.  

 D Zwi a vha mangadza. (1) 

 
 
1.15 Ndi afhio maipfi a re afho fhasi ane a sumbedza masiandaitwa a u shumisa 

zwikambi na zwidzidzivhadzi? 

 
 A U vha na dakalo.  

 B U vha muḓivhalea.  

 C U shanduka u vha tshivhotshwa.  

 D U vha tshipondwa. (1) 

 
 
1.16 Ndi ḽifhio fhungo ḽine ḽa nweledza khwinesa mulaedza kha mafhungo a re afho 

fhasi? 

 
 A U ḓidzhenisa kha zwikambi na zwidzidzivhadzi zwi a ḽisa.  

 B Zwikambi na zwidzidzivhadzi ndi zwavhuḓi kha vhaswa.  

 C Zwikambi na zwidzidzivhadzi zwi a holela.  

 D U ḓidzhenisa kha zwikambi na zwidzidzivhadzi zwi wedza muthu 

khomboni. 

(1) 

1.17 “Ri ḓo bva nga N1." Ndi nga mini yo ṅwalwa nga ngomu ha zwiḓevhe? 

(Pharagirafu ya 4) 

 
 A Ndi mbuno.  

 B Ndi mafhungo o tou khouthiwaho.  

 C Ndi kuhumbulele.  

 D Ndi Ḽifurase. (1) 

 
 
1.18 Ipfi ‘mutingati’ ḽi amba mini? (Pharagirafu ya 5) 

 
 A Ṅwana u kaidziwa nga vhashumelavhapo.  

 B Ṅwana u kaidziwa nga vhafunzi.  

 C Ṅwana u kaidziwa nga vhabebi na tshitshavha.  

 D Ṅwana u tea u ḓikaidza ene muṋe. (1) 

 
 
1.19 Muṅwali u dzhiisa hani vhaswa vha musalauno zwi tshi elana na zwikambi na 

zwidzidzivhadzi? 

 
 A Muṅwali u dzhia vhaswa vha si na ndavha na vhumatshelo havho.  

 B Muṅwali ha funi vhaswa.  

 C Muṅwali u dzhia vhaswa sa vhathu vho ṱalifhaho nga maanḓa.  

 D Muṅwali u dzhia vhaswa vhe magweṋa. (1) 

 
 
1.20 Mafhungo aya e na vhala ni humbula u nga o livhiswa kha tshigwada tshifhio? 

 
 A Kha vhadededzi.  

 B Kha vhaaluwa.  

 C Kha vhaswa.  

 D Kha mapholisa. (1) 

1.21 Vhaswa arali vha ḓibvisa kha zwikambi na zwidzidzivhadzi vha ḓo vhona vha 

tshi penya, zwi fhurisa hani vhaswa?( Pharagirafu ya 5) 

 
 A Zwi a vha fhura ngauri vha ḓo zwi wana nga mahala.  

 B Zwi a vha fhura ngauri vha ḓo vhuelwa nga u zwi shumisa  

 C Zwi a vha fhura ngauri vha ḓo wana tshifhinga tshilapfu tsha u 

shumisa zwikambi na zwidzidzivhadzi. 

 

 D Zwi a vha fhura ngauri a hu na a sa funi u penya. (1) 

 
 
1.22 Ndi ḽifurase ḽifhio kha a tevhelaho ḽine ḽa sumbedza uri muṅwali u khou pfela 

vhaswa vhuṱungu? 

 
 A Vhaswa vho ḓaleleswa nga zwithu.  

 B Vhaswa a vha koni u fhambanyisa zwivhi na zwivhuya.  

 C Vhaswa vha takalela u dzula vho kambiwa.  

 D Mashudumavhi vhaswa a vha koni u vhona zwine vha ita ṋamusi na 

khombo dzine vha yo ṱangana nadzo kha vhumatshelo havho. 

(1) 

 
 
1.23 Arali vhabebi vhoṱhe vha ḓidzhenisa kha u kaidza vhana vhavho zwi nga thusa 

hani kha nyimele heyi ya zwikambi na zwidzidzivhadzi? 

 
 A Zwi ḓo thusa uri vhathu vha farane.  

 B Zwi ḓo thivhela uri hu sa tsha vha na khombo nnzhi dzi vhangwaho 

nga zwikambi na zwidzidzivhadzi. 

 

 C Zwi ḓo thusa uri hu vhe na mutingati.  

 D Zwi ḓo thusa uri hu sa vhe na mavemu. (1) 

 
 
1.24 Ndeme ya u vha na mvulatswinga ndi ifhio? (Pharagirafu ya1) 

 
 A Ndi u ṋea kuvhinele kwa mafhungo kwavhuḓi.  

 B Ndi uri vhavhali vha fhambanyise kuhumbulele na mihumbulo 

yavho. 

 

 C Ndi u ri sumbedza muhumbulo muhulwane wa mafhungo.  

 D Ndi uri ri kone u ḓivha zwine zwa khou itea kha mafhungo. (1) 

1.25 Ndeme ya phendelo ndi ifhio? (Pharagirafu ya 6) 

 
 A Ndi u ṋea manweledzo a mafhungo.  

 B U bvisela khagala marangaphanḓa a kungaho.  

 C U ṱanḓavhudza muhumbulo uri mafhungo ashu a pfale.  

 D Ndi uri ri kone u vha na ludungela na zwine zwa khou ḓa u bvelela. (1) 

 

[25] 

Mbudziso ya 2 

2.1. Khungedzelo 

Ṱalelani khungudzelo i re afho fhasi uri ni ḓo kona u fhindula mbudziso dzo vhudziswaho.  

 

BAZARI DZA TONDALUSHAKA 
 

VHA A ṰOḒA U ḒIPHIṊA NGA U BVELEDZA  

PFUNZO DZAVHO DZA NṰHA MAHALA? 

VHA SO NGO TENDA U SALA VHE VHOṰHE, A VHA SWIKE FHANO HA VHOMAKONE 

KHA ZWA PFUNZO 

 
 

Riṋe vha Tondalushaka ro vha farela bazari dza mabuḓo oṱhe. 

Bazari dzashu dzi katela vhudzulo, zwiḽiwa, dzibugu, tshelede na ḽeputhopho. Vha tshi ṱoḓa 

u ita khumbelo vha ḓa fhano ofisini dzashu vho fara mvelelo dzavho dza maṱiriki na basa 

fhedzi. 

Muthu muṅwe na muṅwe o phasaho maṱiriki o tendelwa u ita khumbelo arali o phasa nga 

batsheḽa. 

Arali vha tshi ṱoḓa u vhudzisa vha ri kwama kha nomboro ya ofisini ya: 015 5557 177 kana 

vha kwama Khwaṱhelani Singo kha 082 5152 214. Vho tendelwa na u rumela email kha: 

Tondalushakabursaries@gmail.com 

Ri wanala No: 333 Pretoria Sunnyside tsini na Moḽo wa Sunny Park 
 

[I bva kha www.google.co.za] 

BAZARI DZO VULA 

2.1.1 Mulaedza wa khungedzelo iyi ndi ufhio? 

 
 A Ndi wa u ṱuṱuwedza vhagudi uri arali vha phasa hu na bazari dzine 

vha nga dzi wana. 

 

 B U ṱuṱuwedza vhagudi uri vha vhale bugu ndi hone zwa vhutshilo zwi 

tshi ḓo vha nakela. 

 

 C U sumbedza ndeme ya pfunzo kha vhagudi vha maṱiriki na dziṅwe 

gireidi. 

 

 D Ndi wa u ṱuṱuwedza vhagudi uri arali vha phasa nga batsheḽa hu na 

bazari dzine vha nga dzi wana. 

(1) 

 
 

2.1.2 Khungedzelo iyi yo livhiswa kha tshigwada tshifhio tsha vhathu? 

 
 A Kha vhathu vhahulwane vhane vha dzhena tshikolo.  

 B Vhana vha tshikolo vhoṱhe vhane vha nga phasa.  

 C Yo livhiswa kha vhagudi vha maṱiriki vhane vha nga phasa nga 

batsheḽa. 

 

 D Kha vhagudi vhoṱhe vhane vha dzhena tshikolo zwi si na ndavha uri 

vha kha gireidi ifhio. 

(1) 

 
 
2.1.3 Ndi nga mini “BAZARI DZA TONDALUSHAKA” ḽo ṅwalwa nga maḽeḓ ere 

danzi nahone ḽo swifhadzwa? 

 
 A U sumbedza uri ndi yone khephutsheni ya khungedzelo iyi.  

 B Uri mafhungo o ṅwalwaho a vhonalese nga vhavhali.  

 C U itela uri khungedzelo i nake.  

 D U itela uri mafhungo a takadze vhavhali. (1) 

2.1.4 Ndi ngafhi he mukungedzeli a shumisa luambo lwa u fhuredzela? 

 
 A Arali o phasa nga batsheḽa.  

 B Vha so ngo tenda u sala vhe vhoṱhe.  

 C Vha ḓa fhano ofisini dzashu vho fara mvelelo dzavho dza maṱiriki na 

basa fhedzi. 

 

 D Riṋe vha Tondalushaka ro vha farela bazari dza mabuḓo oṱhe. (1) 

 
 
2.1.5 Ndi zwifhio zwi re kha tshifanyiso zwine zwa khwaṱhisedza mulaedza wa 

khungedzelo? 

 
 A Ho sumbedzwa vhagudi vho takala.  

 B Ho sumbedzwa na dzikiḽasi dza vhagudi.  

 C Ho sumbedza gudedzi ḽine vha ḓo dzhena khaḽo  

 D Ri khou vhona kha tshifanyiso ho sumbedzwa dzibugu na tshelede. (1) 

 
[5] 

2.2 Khathuni 
 
Ṱalelani khathuni i re afho fhasi ni ḓo kona u fhindula mbudziso dzo vhudziswaho. 

 
 

[I bva kha www.Madam & Eve] 

 

 
2.2.1 Vhathu vha re kha Fureme ya 1, 2 na 3 vha khou amba vhe ngafhi? (1) 

 
 
2.2.2 Vhushaka vhu re hone kha vhathu vha re kha Fureme ya 1 ndi vhufhio? (1) 

 
 
2.2.3 “A ni tsha kona u amba inwi?” kha Fureme ya 2 

Thounu yo shumiswaho fhungoni ḽi re afho nṱha i ni vhudza mini? 

(1) 

 
 
2.2.4 Sumbedzani muhoyo une wa khou itea kha Fureme ya 3. (1) 

 
 
2.2.5 Ṱalutshedzani zwine zwa khou itea kha Fureme ya 1. (1) 

 
 
2.2.6 Muambi a re kha fureme ya 4 u khou ḓipfa hani? Tikedzani nga zwine na (2) 

 Maemu, 

tshuṅwahaya i 

ngafhi? 

A ni tsha kona u amba 

inwi? 

Ndi a kona, 

fhedzi a tho 

ngo ṅwala 

nṋe 

Ṱuwani ni ye u 

ḓipota kha 

ṱhohoyatshikolo 

! 

Ṋamusi zwo nkela 

maṱari, ndi ḓo laṱa u 

nyadza vhadededzi 

Ho luga 

na zwino 

FUREME YA 1 FUREME YA 2 FUREME YA 3 FUREME YA 4 

khou vhona. 

 
2.2.7 Ṋeani mulaedza wa khathuni iyi? (1) 

 
 
2.2.8 Ni vhona hu na zwe uyu mugudi a guda naa kha zwiito zwawe zwa u sa 

thetsheledza mudededzi wawe? Tikedzani phindulo yaṋu. 

(2) 

  [10] 

Mbudziso ya 3: Manweledzo/Samari 

 

 Vhalani mafhungo a tevhelaho uri ni ḓo kona u nweledza masiandaitwa a u vha 

na khonani mmbi u ya nga ha ndaela dzi tevhelaho. 

 

1 Ṋeani mbuno dza SUMBE ni tshi shumisa mafhungo o fhelelaho. 

2 Nomborani mafhungo aṋu u bva kha mbuno ya 1-7. 

3 Ṅwalani mbuno NTHIHI nga fhungo ḽithihi. 

4 Hune zwa konadzea ni shumise maipfi aṋu. 

5 Manweledzo aṋu a tea u vha na vhulapfu ha maipfi a 70-80. 

6 Ni sumbedze tshivhalo tsha maipfi e na shumisa nga ngomu kha zwitange 

magumoni a manweledzo aṋu.  

7 Manweledzo aṋu a so ngo fhiwa ṱhoho 

 

KHONANI MMBI 

Khonani ndi muthu ane wa kona u amba nae mafhungo oṱhe. U a dovha hafhu a u thusa 

musi wo dzhena khomboni kana u tshi khou ṱoḓa thuso fhaḽa na fhaḽa. Vhutshiloni ri wana 

hu na khonani mmbi na khonani mbuya. Ndi zwavhuḓi u kona u nanga khonani. Kanzhi 

khonani dzi tou ṱuṱuwedzana u ita zwithu, zwi nga vha zwivhi kana zwivhuya. 

 

Khonani mmbi i a gudisa u ita zwithu zwi so ngo tou lugelaho mivhili na mihumbulo 

zwavhuḓi. Khonani mmbi dzi nga u gudisa na u daha mafola.  

 

Huṅwe vhaswa vha ya pfa u nga a vha khou tou ṱanganedzea zwavhuḓi kha tshitshavha. 

Vhaṅwe vha pfa vha si na vhuḓifhulufheli zwa ita uri vha nwe mahalwa uri vha kone u pfa 

uri vha nga imela tshiṅwe na tshiṅwe. 

Vhuṅwe vhukonani ndi vhuḽa vhune musi vhathu vha tshikoloni vha pfa u nga vho ḓa u 

ḓiphina. Izwi zwi itisa uri musi vha tshi pfa uri hu khou bora, vha ṱuṱuwedzana u shavha 

tshikolo. Zwi tshi ambiwa hu tou, pfi “Ri ḓo bva nga N1,” nga luambo lwavho. 

 

Vhaswa sa vhathu vhane vha funesa zwithu vha ya pfa vha na mutsiko wa uri vhaṅwe vha 

na mini, ngeno vhone vha si na. Khonani mmbi zwino i a kona u shela muya wa u tswa uri 

vha kone u wana zwine vha khou ṱoḓa. 

 

Kha vhaswa vhukonani a vhu gumi kha u tshimbila vhoṱhe tshikoloni fhedzi, vha ita na u 

ṱwa vhoṱhe na musi zwikolo zwo no bva. Vhaṅwe vha swika hune vha vho tshimbilesa vha 

litsha na u ṅwala mishumo ya tshikolo. Izwi zwi vha livhisa kha u feila. 

 

Vhunzhi ha vhaswa vha ita zwithu nga mulandu wa mutsiko wa vhaṅwe vhaswa ngavho. 

Vhaṅwe musi vha tshi feila zwikoloni vha a swika hune vha eletshedzana uri ndi khwine 

zwa tshikolo vho bva khazwo, ngauralo vha litsha tshikolo vhukati. 

 

Musi tshikolo tsho bala, mashudumavhi vha humbula uri nnḓa zwithu zwo leluwa nga 

maanḓa, ngeno zwi tshi khou lemela vhukuma. Vhuṅwe vhukonani vhu swikisa kha zwa u 

funana vha tshee vhaṱuku. Vhaṅwe vha a tshinya, vhaṅwe vha tshinywa zwa swikisa kha 

mbingano dza vhana nga nṱhani ha hone u fhurana ha dzikhonani. 

[A bva kha: Thimu ya vhalingi] 

[10] 

Mbudziso ya 4: Luambo kha nyimele 

 

Vhalani tshibveledzwa tshi re afho fhasi ni ḓo kona u fhindula mbudziso dzo vhudziswaho.  
 

 

1 Muofhe ndi ṅwana muthihi fhedzi wa Vho-Denga. O aluwa afha muḓini na muzwala 

wawe Tshinaki. Ene Tshinaki o ḓela uri u ḓo kona u tamba na Muofhe. Mashudumavhi, 

izwi a zwo ngo shandukisa nzulele ya Muofhe ya u dzula o fhumula. Muofhe u amba 

fhedzi nge a vhudziswa. Naho e muthu o fhumulaho, fhedzi o vha a tshi takalewa nga 

vhathu ngauri o vha e na lufuno. Miḓini minzhi musi vha tshi ita tsumbo nga ṅwana a re 

na mikhwa vha ita tsumbo ngae. 

 

2 Tsho dinaho ndi musi muṅwe wa vhana a tshi kolela Muofhe uri ṱhoho yawe i tou nga 

bisi. Izwo zwo ita uri Muofhe a sa tsha funa u tamba tshiṱaraṱani na vhaṅwe. Ho ri ḽinwe 

ḓuvha a khou vhala bugu a pfa nga ha musidzana we a vhudzwa uri u tou nga 

mutukana. Mafhungo aya o ḓo vhaisa musidzana uyo a vho balelwa na u 

ḓiṱanganedza. “Vhutshilo ndi nndwa ngoho,” ndi Muofhe a tshi ralo. U fhedzisela nga 

uri, “Fhedzi zwa uyu musidzana zwi khwiṋe, nṋe wa ṱhoho ya bisi ndi ḓo luga lini?” 

Haya mafhungo a u kolelwa o ita uri tshikoloni a tou sumbuluwa a fhedza o feila kotara 

ya u thoma 

 

3 Muofhe o vha o tangwa nga ḓuvha na mulilo sa izwi o vha a khou tambudzwa lwa 

vhudzekani nga malume awe Tshiphiri. Tshikoloni u vho balelwa na u thetshelesa. U 

dzula ndi u sokou goo! Vhadededzi na vhone a vha vhuyi vha vhudzisa uri hu khou itea 

mini. Hafhu na ene Muofhe a sa ambi tshithu. Na ngei hayani vha khou mangadzwa 

ngauri o vha a tshi vhuya a ita mushumo wa tshikolo a tshi ita a tshi vhudzisa hune a si 

pfesese, fhedzi ano maḓuvha uri u vhuya a eḓela. 

 

4 Izwi zwa u tambudzwa zwi khou mu ṋea mutsiko ṅwana wa Vho-Denga. Ṋamusi o 

ṱoḓou thulwa nga goloi nge a pfuka bada a khou amba nga mbilu musi a tshi khou ya 

tshikoloni. Tshiṱaraṱani vha khou mu tambudza ngeno na hayani a tshi ḽa muṱodzi u 

shamani. Izwo a zwi tsha ambiwa vhutshilo ha zwino vhu ṱoḓa vhomukonḓeleli. Muofhe 

u tea u zwi ḓivha uri ṅwana a sa lili u fela ngozwini. 

 

5 A tshi swika tshikoloni u wana vho mu lindela vhoṱalingwana. “Muofhe ri fheni bugu ri 

ṅwale tshuṅwahaya!” Ndi ḽiṅwe ḽiṱhannga ḽitswu ḽilapfu ḽi no dzula murahu. “Hee inwi wa 

ṱhoho i no nga bisi, ri fheni bugu ri ṅwale.” Muofhe a sokou tuu! Ṋamusi ndi ḓo ni laṱisa 

musidzana ni ḓo i bvisa bugu ya Metse, Muofhe a thoma u lila henefho kiḽasini. Ḽia 

dukana ḽa ri nga mpama ḽai! Ni ndeṅwa ni lila ni so ngo rwiwa inwi? O ri u swika hayani 

a ri tshililo ṱhukhu, o ṱavha gosi ḽe muṅwe na muṅwe hayani a mangala. Vho mu 

vhudzisa a amba zwoṱhe zwine a khou ṱangana nazwo, a basela nga uri ene na zwa 

tshikolo u khou zwi thupha. 

 

6 Matsikho na mudededzi wawe o vha a tshi mu kolela nga ha nyimele ya hayani hawe, 

zwa tou ṋaṋisa mafhungo.  Vho-Denga vha amba vha ri, “Ngoho zwi a vhavha, vhee 

ndo tou funa u dzula kha nnḓu ya muvhuso?” Ndi musi vho no sinyuwa na tshifhaṱuwo 

tsho no shanduka. “Ṋamusi vha ḓo nḓivha. Na uyu mudededzi wa mubvannḓa a kolela 

ṅwananga? Na hoyu Tshiphiri, thumbuni ya lukhohe ho mu lindela. Ndi pfi Denga 

mudenguli! Ndi ḓo lapula vhathu ṋamusi, ṅwananga inwi dzikani!“ 

 

7 A hu ngo fhela vhege nngana Muofhe a so ngo humela tshikoloni a dzhena tshikolo o 

vhofholowa ṅwana wa Vho-Denga. U vhuyelela tshikoloni a phasa nga ṋaledzi. Ri khou 

amba zwino, o no vha muongi fhaḽa vhuongeloni ha Vhufuli. U thusa vhathu zwi tou vha 

mbiluni kha Muofhe. Muthu muṅwe na muṅwe u funa u laxwa ngae. Tshiṅwe tshifhinga 

u ita a tshi tsivhudza na avho vhane vha khou tambudziwa. 

 [Tshi bva kha: Thimu ya vhalingi] 

 

 
4.1 Dzina ‘lufuno’ ndi dzina ḽa lushaka-ḓe?( Pharagirafu ya 1) 

 
 A Dzina zwaḽo  

 B Dzina khumbulelwa  

 C Dzina vhukuma  

 D Dzina mbumbano (1) 

 



Grade 9 Tshivenḓa FAL                                                         20 

 
 
 
 
 
 
 
4.2 Tshinaki o ḓela uri u ḓo kona u tamba na Muofhe. 

 
 Ṋeani lushaka lwa mafhungo lwo shumiswaho afho nṱha. 

 
 A Fhungo zwaḽo  

 B Fhungo mbumbano  

 C Fhungo tswititi  

 D Fhungo tserekano (1) 

 
 
4.3 Ṋeani ḽibulazwithihi ḽa ipfi ‘tambudza?’( Pharagirafu ya 3)  

 
 A Shengedza  

 B Funa  

 C Livhadza  

 D Levha (1) 

 
 
4.4 Ṋeani ḽifhambanyi ḽa ipfi ‘fhumula?’ (Pharagirafu ya 1) 

 
 A Sema  

 B Ambesa  

 C Amba  

 D Tshimbila (1) 

 
 
4.5 “Vhutshilo ndi nndwa ngoho” ndi...? (Pharagirafu ya 2) 

 
 A Ḽifurase ḽa ḽiiti.  

 B Ḽifurase ḽa dzina.  

 C Ḽifurase ḽa ḽiḓadzisi.  

 D Ḽifurase ḽa ḽiṱaluli. (1) 

4.6 Tshiṱaraṱani vha khou mu tambudza … na hayani u ḽa muṱodzi u shamani. 

 
 Ḓadzisani tshikhala tsho salaho kha fhungo ḽi re afho nṱha nga ḽiṱanganyi ḽo 

teaho: 

 
 A naho  

 B ngauri  

 C fhedzi  

 D ngeno (1) 

 
 
4.7 Ndi ḽiṅwe ḽiṱhannga ḽitswu ḽilapfu ḽi no dzula murahu. 

 
 Ndi thinwaipfi-ḓe ya muambo ine ipfi ‘ḽilapfu’ ḽo imela yone? 

 
 A Dzina  

 B Ḽiṱaluli  

 C Ḽiḓadzisi  

 D Ḽiiti (1) 

 
 
4.8 Muofhe … o tangwa nga ḓuvha na mulilo. 

 
 Nangani ḽipfanisi ḽi re ḽone afho fhasi ni ḓadzise fhungo ḽi re afho nṱha 

 
 A dzo vha  

 B yo vha  

 C o vha  

 D wo vha (1) 

4.9 Muofhe o vha o tangwa nga ḓuvha na mulilo. 

 
 Isani fhungo ḽi re afho nṱha kha ḽiambaita. 

 
 A Ḓuvha na mulilo zwo vha zwo tanga Muofhe.  

 B Muofhe o tangiwa nga ḓuvha na mulilo.  

 C Mulilo wone wo tanga Muofhe.  

 D Ḓuvha na mulilo zwoṱhe zwo tanga Muofhe. (1) 

 
 
4.10 Tsho dinaho ndi musi muṅwe wa vhana a tshi kolela Muofhe uri ṱhoho yawe i 

tou nga bisi. 

 
 Ipfi ‘ṱhoho’ sa zwe ḽa shumiswa zwone fhungoni iḽi ḽi amba mini? 

 
 A Sa murangaphanḓa.  

 B Sa tshipiḓa tshihulwane.  

 C Tshipiḓa tsha muvhili wa muthu.  

 D Sa ṱhoho ya mafhungo. (1) 

 
 
4.11 Vhadededzi na vhone a vha vhuyi vha vhudz ... uri hu khou i tea mini. 

 
 Nangani mutshila u re wone ni fhedzise ḽiiti ḽi re afho nṱha. 

 
 A -isa  

 B -ela  

 C -esa  

 D -ulula (1) 

4.12 Ṋamusi … thulwa nga goloi nge a pfuka bada a khou amba nga mbilu 

 
 Ndi tshifhio tshivhumbeo tsha ḽiiti tshi re afho fhasi tshine tsha nga fhedzisa 

fhungo ḽi re afho nṱha. 

 
 A a khou  

 B o vha   

 C u ḓo  

 D o ṱoḓou (1) 

 
 
4.13 U dzula ndi u sokou goo! 

 
 Ndi ngani fhungo ḽi re afho nṱha ḽi tshi khou fhelela nga tshigagarukela? 

 
 A U sumbedza luambo lwo livhaho.  

 B U sumbedza ḽinyanyu.  

 C U sumbedza ṱhoho.  

 D U sumbedza mbuno. (1) 

 
 
4.14 U fhedzisela ngauri, “Fhedzi zwa uyu musidzana zwi khwine, nṋe wa ṱhoho ya 

bisi ndi ḓo luga lini?” 

 
 Ṋeani lushaka lwa ḽisala ḽo talelwaho nga fhasi. 

 
 A Ḽisala vhukuma  

 B Ḽisala ḽisumbi  

 C Ḽisala ḽisumbavhune  

 D Ḽisala ḽa ḽiṱaluli (1) 

4.15 Sa izwi o vha a khou … lwa vhudzekani nga malume awe Tshiphiri 

 
 Nangani ipfi ḽo peletiwaho zwone ḽa u fhedzisa fhungo ḽi re afho nṱha.  

 
 A tambudzwa  

 B tembudzwe  

 C tambedzwa  

 D timbedzwa (1) 

 
 
4.16 Nangani fhungo ḽo ṅwalwaho nga tshifhinga tsha zwino. 

 
 A Izwi zwa u tambudzwa zwi khou mu ṋea mutsiko ṅwana wa Vho-

Denga. 

 

 B Izwi zwa u tambudzwa zwi ḓo mu ṋea mutsiko ṅwana wa vho 

Denga. 

 

 C Izwi zwa u tambudzwa zwo mu ṋea mutsiko ṅwana wa vho Denga.  

 D Izwi zwa u tambudzwa zwi nga mu ṋea mutsiko ṅwana wa vho 

Denga. 

(1) 

 
 
4.17 Vho-Denga vha amba vha ri, “Ngoho zwi a vhavha, vhe ndo tou funa u dzula 

kha nnḓu ya muvhuso?” 

 
 Nangani fhungo ḽi re ḽone ḽo ṅwalwaho nga tshipitshi tshi so ngo livhaho. 

 
 A Vho-Denga vho ri ngoho zwi a vhavha a vho ngo tou funa u dzula 

kha nnḓu ya muvhuso. 

 

 B Vho-Denga vho ri a vho ngo tou funa u dzula kha nnḓu ya muvhuso.  

 C Nnḓu ya muvhuso a yo ngo tou funa u dzulwa nga Vho-Denga.  

 D Vho-Denga vho amba vha ri, “A vho ngo tou funa u dzula kha nnḓu 

ya muvhuso.” 

(1) 

4.18 Ndi luvhengelambiluni-ḓe lwe Vho-Denga vha lu sumbedza kha vhabvannḓa? 

(Pharagirafu ya 6) 

 
 A Vha sumbedza u sa vha na ndavha na vhabvannḓa.  

 B A vha pfesesi vhabvannḓa.  

 C Vha a takalela vhabvannḓa.  

 D Vho sumbedza u sa ṱanganedza zwavhuḓi vhabvannḓa. (1) 

 
 
4.19 A tshi swika tshikoloni u wana … mu lindela vho ṱalingwana. 

 
 Nangani thangeladzina i re yone uri ni ḓo kona u fhedzisa fhungo iḽo  

 
 A vho  

 B tsho  

 C lo  

 D vha khou (1) 

 
 
4.20 Ndi lufhio luambo lwo dzumbamaho lwo shumiswaho mafhungoni aya? 

 
 A Kolela  

 B U ṱungufhadza  

 C U lapula  

 D U vhaisa (1) 

 

      [20] 

